Vendim nr. 54 datë 17.03.2017
Kolegji i Gjykatës Kushtetuese të Republikës së Shqipërisë, i përbërë nga:

Besnik Imeraj,

Anëtar   i   Gjykatës  Kushtetuese

Fatos Lulo,

Anëtar    i        “             “

Fatmir Hoxha,

Anëtar    i        “             “

në datën 17.03.2017 mori në shqyrtim paraprak kërkesën me nr.54 Akti, që i përket:

KËRKUES: 

KOZMA RROÇO
Subjekt I interesuar:





pROKURORIA E rRETHIT GJYQËSOR DURRËS





aGRON DOBI

OBJEKTI:
Shfuqizimi si të papajtueshme me Kushtetutën i vendimeve nr.(11-2014-5777) 255, datë 17.12.2014 të Gjykatës së Rrethit Gjyqësor Durrës; nr.10-2016-733 (49), datë 04.04.2016 të Gjykatës së Apelit Durrës; nr.00-2016-1080, datë 28.06.2016 të Kolegjit Penal të Gjykatës së Lartë.

BAZA LIGJORE:
Nenet 42, 131/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut (KEDNJ); ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:

I
1. Nga materialet bashkëlidhur kërkesës rezulton se kërkuesi Kozma Rroço së bashku me pesë shtetas të tjerë ka qenë banues në ndërtesën nr.192, të ndodhur në rrugën “Maliq Muço” në Durrës. Kërkuesi me pretendimin se subjektet e interesuar kanë falsifikuar dokumentin, e titulluar “Akt njoftunie pasurie Mbretënija Shqiptare, Gjykata Paqtuese nr.62, viti 1936 Durrës, në bazë të të cilit kanë fituar pronësinë, ka bërë kallëzimin penal pranë Prokurorisë së Rrethit Gjyqësor Durrës. Pasi ka kryer veprimet e nevojshme hetimore, Prokuroria e Rrethit Gjyqësor Durrës ka vendosur pushimin e procedimit penal. Në këto kushte, kërkuesi i është drejtuar Gjykatës së Rrethit Gjyqësor Durrës me kërkesëpadi me objekt kundërshtimin e vendimit të pushimit dhe rifillimin e hetimeve.
2. Gjykata e Rrethit Gjyqësor Durrës, me vendimin nr.(11-2014-5777) 255, datë 17.12.2014, ka vendosur rrëzimin e kërkesëpadisë.
3. Mbi ankimin e kërkuesit, Gjykata e Apelit Durrës, me vendimin nr.10-2016-733 (49), datë 04.04.2016, ka vendosur lënien në fuqi të vendimit nr.(11-2014-5777) 255, datë 17.12.2014 të Gjykatës së Rrethit Gjyqësor Durrës.
4. Mbi rekursin e kërkuesit, Kolegji Penal i Gjykatës së Lartë, me vendimin nr.00-2016-1080, datë 28.06.2016, ka vendosur mospranimin e rekursit.
II
5. Kërkuesi Kozma Rroço i është drejtuar Gjykatës Kushtetuese me kërkesë për shfuqizimin e vendimeve objekt kërkese, duke argumentuar si vijon:
5.1. Gjykata e Rrethit Gjyqësor Durrës dhe Gjykata e Apelit Durrës kanë zbatuar gabim ligjin penal, si dhe Gjykata e Lartë nuk ka dhënë asnjë argument mbi bazueshmërinë e këtyre vendimeve.

5.2. Gjykata e Apelit nuk ka arsyetuar pretendimet e parashtruara në ankim, të cilat ishin të lidhura me veprimet e kryera nga prokurori, si dhe me konkluzionet e ekspertëve.

5.3. Kolegji Penal i Gjykatës së Lartë nuk duhet të vendoste mospranimin e rekursit, por duhet të arsyetonte pretendimet lidhur me konkluzionet e ekspertëve, në këndvështrim të zbatimit të ligjit në raport me provat.

III

Vlerësimi i Kolegjit

Për legjitimimin e kërkuesit

6. Kolegji vlerëson se kërkuesi legjitimohet ratione personae, pasi parashikohet si subjekt nga neni 134/1/i i Kushtetutës së Republikës së Shqipërisë, si dhe ratione temporis, pasi kërkesa është paraqitur brenda afatit të parashikuar nga ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë.

7. Për legjitimimin ratione materiae kërkuesi ka pretenduar shfuqizimin e vendimeve objekt kërkese duke argumentuar se janë marrë në zbatim të gabuar të ligjit si dhe gjykatat nuk kanë arsyetuar pretendimet e parashtruara në ankim dhe në rekurs lidhur me veprimet hetimore të prokurorit dhe konkluzionet e ekspertëve.

8. Kolegji vlerëson se në çështjen konkrete pretendimet e kërkuesit janë të lidhura me zbatimin e ligjit, mënyrën e marrjes dhe administrimit të provave. Kolegji rithekson se është në kompetencë të gjykatave të juridiksionit të zakonshëm zbatimi i ligjit, mënyra e marrjes së provave dhe konkluzionet lidhur me to dhe jo në juridiksionin kushtetues. (shih vendimin nr.2, datë 26.01.2015 të Gjykatës Kushtetuese).
9. Në përfundim, Kolegji çmon se kërkesa e kërkuesit Kozma Rroço është haptazi e pabazuar, si rrjedhim nuk i plotëson kriteret për shqyrtim në seancë.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.

